
1. Proiektuaren testuingurua eta hasierako proposamena 

“Kirola eta ekonomia soziala: lankidetza sustatzeko gobernantza baterantz” proiektua 
2024an aurkeztu zen, Gipuzkoako Foru Aldundiaren Etorkizuna Eraikiz ekimenaren 
baitan, eta UPV/EHUren Gipuzkoako Campuseko Errektoreordetzaren eta Gipuzkoako 
Foru Aldundiaren arteko lankidetza-hitzarmen estrategikoan oinarrituta. Hasierako 
proposamena bosgarren helburu estrategikoan kokatu zen: “herritarren kultura 
demokratikoan eta ardura komunitarioan sakontzea”. Helburu horren barruan, proiektua 
5.3 ekintza-lerroarekin lotu zen: “lankidetzarako gobernantzan sakontzeko, udalen, 
elkarteen, askotariko eragileen eta herritarren ahalduntzerako eta elkarlanerako guneak 
indartzea”. Ikerketa-proiektua onartua izan zen. 

Ikerketako literaturaren lehen errebisioetan ikusi genuen kirolak esparru tradizionalak 
gainditu zituela eta XXI. mendean kirol jarduerari eta ekitaldiei esleitutako rola nabarmen 
zabaldu zela. Hori sostengatzeko, Kirolaren Europako Gutunak (2021) kirolaren hiru 
eragile nagusi identifikatzen ditu: botere publikoa, “kirol-mugimendua” eta enpresa- eta 
lan-sektorea. Hasierako proposamenean jada zehaztuta zegoenez, proiektuaren ikergune 
nagusia hiru sektore horien arteko harremana izatea erabaki genuen; bereziki, 
asoziazionismoan, hirugarren sektorean edo “kirol mugimenduan” sakonduta. 

Ezaugarri horiek kontuan hartuta, hasieratik ikusi genuen ekonomia sozialarekin lotura 
zuzena egon zitekeela. Hala ere, Chaves eta Monzónek (2020) azpimarratzen zuten nahiz 
eta gizarte-ekintzako hirugarren sektoreak arreta handia jaso, kirolaren hirugarren 
sektorea oraindik ere ia aztertu gabe zegoela ekonomia sozialaren ikuspegitik.  

Testuinguru teoriko horretan, eta 2024an egindako lehen kontrasteetan oinarrituta, ikusi  
genuen Gipuzkoako errealitatea aztertzea bereziki garrantzitsua zela. Hasierako datuek 
berretsi zuten beharrizan hori: 71.000 pertsona daude federatuta Gipuzkoako 48 
federazioetako batean. Gainera, Estatuaren beste autonomia-erkidego batzuetatik ez 
bezala, lurralde historikoetako federazio-egiturak presentzia nabarmena du (16/2006 
Dekretua, Euskadiko Kirol Federazioena). Aldi berean, eredu asoziatiboaren 
iraunkortasunari buruzko kezka gero eta agerikoagoa zen. Proiektua diseinatu aurretik, 
gure hipotesiak eragileekin kontrastatu genituen 2023 amaieratik 2024 hasierara 
bitartean: 

• 2023ko azaroa eta abendua: elkarrizketa informalak tokiko elkarteekin, euren 
eguneroko erronkak eta beharrak ezagutzeko. Horri esker, kirolarien eguneroko 
praktikaren errealitatea ere hurbiletik jaso genuen. 

• 2023ko abenduaren 13a: bilera Gipuzkoako Txirrindularitza Federazioarekin; 
azaldu zituzten zailtasun ekonomikoak, boluntario eta langile-falta, eta jarduera 
egoki garatzeko bestelako eragileekin (Ertzaintza, Aldundia, Trafikoa, lotura-
motorrak) dituzten arazoak. 

• 2024ko urtarrilaren 18a: bilera GFAko Kirol Zerbitzuko teknikariarekin; hark 
azpimarratu zuen Gipuzkoako ehun asoziatiboak historikoki indar handia izan 
duela, eta gaur egun ere garrantzitsua dela, baina trantsizio une batean dagoela. 
Elkarte-egiturak aisialditik abiatutako eredutik profesionalizazio eta duintasun 
handiagoko eredura igarotzen ari direla azaldu zigun. Joera horrekin lerrokatzen 
da 2/2023 Legea, Euskadiko jarduera fisikoarena eta kirolarena. 

Kontraste hauek guztiek berretsi zuten proiektuaren garrantzia, bai administrazio 
publikoetako dokumentuek, bai literatura akademikoaren lehen errebisioek, bai eta 

Gipuzkoako kirol-eragileen ahotsak ere adierazten zuten asoziazionismoa eta haren 
harremanak gainerako sektoreekin aztertzea beharrezkoa zela. Interes horiek guztiak 
batuta, deialdian gure proiektua aurkeztua erabaki genuen. 

 

1.1. Hasieran ezarritako helburuak 

 Deialdi honetako ikerketa proiekturako lau helburu hauek finkatu genituen, hurrenez 
hurren: 

1. Kirolaren baitako interes taldeen garrantzia aztertzea; batez ere, kirol 
mugimenduan arreta jarrita. 

2. Kirola eta ekonomia soziala: ekonomia sozialak kirol mugimenduaren kudeaketan 
izan dezakeen funtzioa ikertzea. 

3. Kirolaren interes-taldeak Gipuzkoan. Ekonomia sozialaren zeregina lurraldean: 
deskribapena, kuantifikazioa eta aurre-diagnosia. 

4. Gipuzkoarako hobekuntza proposamenak identifikatzea: lankidetzan egin 
daitezkeen ekintzak jasotzea eta ezagutzera ematea. 
 

1.2. Metodologia 

Helburuak lortzeko, ondorengo azaldutako metodologia erabiltzea aurreikusi genuen: 

• Informazio iturri garrantzitsuak identifikatzea; akademikoak zein literatura 
grisekoak. Kirolak sektore publikoarekin, sektore pribatuarekin eta hirugarren 
sektorearekin duen harremana aztertzea. Lehen eta bigarren helburuak betetzeko 
erabiliko dugu metodologia hori. 

• Gipuzkoako kirol sektorea deskribatzeko, kirolak sektore publikoarekin, sektore 
pribatuarekin eta hirugarren sektorearekin duen harremana aztertzea, datu-base 
eskuragarrietan oinarrituko gara, bai KirolData bidez, bai GFA bestelako 
dokumentuekin. 

• Diagnostikorako, jasotako informazioaren sintesiaren ondoren eta behaketaren 
bidez, datu primarioak sortuko dira lurraldeko 6-8 eragile behar bezala 
segmentatuta eta elkarrizketa sakonak eginda. Horrez gain, diagnostiko partekatu 
bat definitzera bideratutako eztabaida-taldeak egingo dira. 

• Gipuzkoako kirolaren kudeaketa hobetzeko prozesu kooperatiboak abian jartzea, 
eztabaida taldeak bultzatuta. 
 

1.3. Esperotako emaitzak 

Ikerketa proiektua deialdira aurkeztu genuenean, ondorengo emaitzak lortuko genituela 
jarri genuen: 

1. Master Amaierako Lana (2024-07). Lehen eta bigarren helburuen hasierako 
bertsioa izanik, txirrindularitzan zentratutako kasuaren azterketarekin batera. 

2. Artikulu bat argitaratu aldizkari nazional batean (2024-12). MALaren hedapena.  
3. Gradu Amaierako Lana (2025-07). Hezkuntza-lankidetzaren hitzarmena: 

azterketa Gipuzkoako kirol-federazio guztietara zabaltzeko. 
4. Azken txostena (2025-11). Emaitza partzialak integratzea eta diagnostiko 

prozesua metodologia parte-hartzailearen bidez gehitzea. 

5. Artikulu bat argitaratu nazioarteko aldizkari zientifiko batean (2025). Proiektu 
osoaren sinetsia izango da. 

6. Gutxienez bi jardunaldi/kongresutan parte hartu.  

 
2. Ikerketa proiektuko emaitza nagusiak 

Kirolak gero eta funtzio garrantzitsuagoa betetzen duela gizartean baieztatu dugu. Arlo 
askotan balio sozial handiko jarduera dela (Coalter, 2007; Waardenburg, 2016). 
Nazioarteko erakundeek ere hala aitortzen dute: UNESCOren International Charter of 
Physical Education, Physical Activity, and Sport-ek (2015) kirola oinarrizko eskubidetzat 
jotzen du. Osasunaren Mundu Erakundeak ere (WHO, 2024) nabarmendu du jarduera 
fisikoaren eta kirolaren onura handiak dituela osasun fisiko eta mentalean. 

Hala ere, kirolaren hedapenak erronka ugari ditu. Literaturak aipatzen ditu parte-
hartzearen desorekak, merkantilizazioa, boluntariotzaren kudeaketako zailtasunak eta 
goi-mailako kirolaren eta guztientzako kirolaren arteko tentsioak (Shilbury, 2022). 
Erronka hauek aukera berriak dakarzte, baina maiz logika komertzialek gidatzen dituzte, 
eta ikuspegi komunitarioak edo ez-merkantilak gutxiago landu dira (Slack, 2014; 
Gammelsæter, 2020). 

Testuinguru honetan, kirol-sistema ulertzea garrantzitsua da: egitura koordinatu bat da, 
eta antolaketa-esparru desberdinen arteko elkarreraginetan oinarritzen da (Hallmann & 
Petry, 2013). Nazioarteko gutunek (UNESCO, 2015; Council of Europe, 2021) eta lan 
klasikoek (Chelladurai, 1985; Slack, 1997; Heinemann, 2005) hiru eragile nagusi 
bereizten dituzte: botere publikoa, sektore pribatua eta kirol elkarte eta federazioen 
multzoa. 

Ikerketa honetan, talde horri Kirolaren Hirugarren Sektorea (KHS) deitzen diogu. 
Izendapen hau bat dator Hirukarren Sektoreko ikuspegiekin (Salamon & Sokolowski, 
2016). Merkatuaren eta estatuaren logiketatik harago kokatzen diren erakundeak 
izendatzeko egokia da. 

KHSak zazpi ezaugarri nagusi ditu: borondatezko kide izatea (Skille, 2008; Seippel, 
2010), elkarrenganako orientazioa (Ibsen & Seippel, 2010), gobernantza demokratikoa 
(Aggestam & Fahlén, 2015), boluntariotza (Coalter, 2007; May et al., 2013), autonomia 
(Heinemann, 2005; Pedras et al., 2020), irabazi-asmorik eza (De Boeck et al., 2022) eta 
solidaritatea (Adams, 2011). Ezaugarri hauek azaltzen dute KHSak kirol-sisteman duen 
eginkizuna: komunitateak egituratzea, kirol eskaintza antolatzea eta gobernantza 
partekatuan eragile aktibo izatea (UNESCO, 2015; Council of Europe, 2021). 

Literaturak KHSari rol bikoitza aitortzen diola ere identifikatu dugu (Viollet et al., 2023). 
Rol intrinsikoa kirola bera antolatzea eta sustatzea da. Parte-hartzea eta lehiaketa 
uztartzen ditu (Skille, 2011; Koski, 2012). Hala ere, badira tentsioak Sport for All 
ikuspegiaren eta errendimenduaren artean (Vandermeerschen et al., 2017; Bergsgard & 
Norberg, 2010). Rol instrumentalak, berriz, gizarte-balioak sortzea dakar: osasuna 
sustatzea (Nagel et al., 2020), gizarteratzea eta inklusioa (Feiler et al., 2019), eta parte-
hartze demokratikoa eta boluntariotza indartzea (Seippel, 2010; Coalter, 2007). Gainera, 
lurralde-garapenean eta gizartearen kohesioan ere laguntzen du (Waardenburg, 2016; 
Bayle, 2005). 

Azkenik, ikerketakk erakusten dute KHSaren jarduna presio desberdinen mende dagoela. 
Administrazioaren finantzaketak eta eskakizunek, baita merkatuaren logikek eta 
gizartearen behar berriek ere, eragina dutela (Stenling & Fahlén, 2014; Koski, 2012) eta 

finantzaketa handiagoak profesionalizazioa eta burokrazia handitu dituela (De Boeck et 
al., 2022). Horrek boluntariotzan oinarritutako egiturei erronka handiak sortzen dizkie. 
Horregatik, ezinbestekoa da KHSa tokiko testuinguruan aztertzea, eta hortik dator gure 
proiektuaren fokua: Gipuzkoako kirol-sarearen egungo egoera eta etorkizuneko erronkak 
ulertzea. 

 

2.1. Artikuluak 

• GIZAEKOA - Revista Vasca de Economía Social aldizkarian “Kirola eta 
ekonomia soziala: hurbilketa kirolaren hirugarren sektorera, gipuzkoako 
txirrindularitzaren ikuspegitik” artikulua argitaratuko 2025ko abenduan.  

• 251 Enpresa eta Ekonomia Aldizkarian “Kirol-eragileen identifikazioa: 
Gipuzkoako kirolaren hirugarren sektorera hurbilketa” artikulua onartuta dago eta 
laster argitaratuko da. 

• VOLUNTAS: International Journal of Voluntary and Nonprofit Organizations 
aldizkarira bidalita dago 2024-2025 urteetako ikerketa biltzen duen lana. Errebisio 
prozesuan dago. 
 

2.2. Kongresuak 

• Kirolaren Euskal Biltzarrean “Kirola eta Ekonomia Soziala” lana poster bidez 
erakutsi genuen. 

• 10th Ciriec International Research Conference on Social Economy kongresuan 
“Exploring the third sector of the sport: systematic literatur ereview with active 
stakeholder engagement” ikerlana aurkeztu genuen aldizkarira bidali aurretik. 
 

2.3. Hezkuntza lankidetza hitzarmenak 

• 2024ko urritik abendura Kimetz Garmendia ikaslea izan genuen. Epeldi honetan 
Gipuzkoako kirol eragileen identifikazioan murgildu zen, eta hortik eratorri da 
251 Ekonomia eta Enpresa Fakultateko Aldizkariko artikulua. 

• 2025ko maiatzetik uztailera Lander Pérezek hartu zuen parte ikertaldean. Bere 
lana: “El marco juridico del deporte en el estado español y las comunidades 
autónomas: anáslisis de las organizaciones deportivas”.  
 

2.4. Master / Gradu Amaierako Lanak  

•  “Kirola eta ekonomia soziala: kirolaren hirugarren sektorera hurbilketa 
Gipuzkoako txirrindularitzaren ikuspegitik” ikerketa defendatu zuen Luken 
Carbayeda Urruzolak 2024ko uztailean. Lan hau proiektuko lehen ikerketa izan 
zen. 

• “Gipuzkoako txirrindularitza: lehen gerturaketa interes taldeei” lana defendatu 
zuen 2024ko uztailean Arkaitz Garcia Tarriok. 

• Marco jurídico y organizativo del fútbol y el arbitraje en Gipuzkoa: un estudio 
empírico sobre la equidad de género lana defendatu zuen 2025ko uztailean Lidia 
Barragán Gasparrek. 

• “Jarduera fisikoaren eragina osasunean: ikuspegi teorikotik ebidentzia 
estatistikora” lana defendatu zuen 2025ko uztailean Alba Rodriguez Fernandezek. 

• Jon Artola eta Kimetz Garmendiak 2025-2026 ikastuartean defendatuko duela 
lana aurreikusten da. 
 

2.5. Gipuzkoako Foru Aldundiarekin harremana 

Deialdi honen helburu nagusietako bat Gipuzkoako Campuseko ikertzaileak Gipuzkoako 
Foru Aldundiak identifikatutako erronkekin lerrokatzea da, baita herri politiketan 
diharduten teknikarien erronkak eta ikertzaileenak gerturatzea. Deialdi honi esker urrats 
garrantzitsu bat eman du ikerketa-lerro honek. 

Deialdia argitaratu zenetik, harreman zuzena eta jarraitua izan dugu Aldundiko Kirol 
Zerbitzuarekin. Deialdi honen baitan kontaktua sortu, eta hainbat bileratan partekatu 
ditugu proiektuaren planteamendua, ikerketaren nondik norakoak eta lortutako 
aurrerapenak partekatzeko. Gainera, Aldundiko teknikariekin izan dugun harremanak 
balio izan du ikerketa orientatzeko, galdera berriak egiteko eta teoria eta praktikaren 
arteko zubia eraikitzeko. 

